
Allah  berfirman (Al-Aḥzāb (33): 41- 44): 

َا +  ٱٱٱٱيَـ ٰٓأَيُّه

ٱٱٱ

_

“Wahai orang-orang yang beriman, ingatlah serta sebutlah nama Allah 

dengan ingatan serta sebutan yang sebanyak-banyaknya. * Dan 

bertasbihlah kamu kepada-Nya pada waktu pagi dan petang. * Dia lah 

yang memberi rahmat kepada kamu - dan malaikat-Nya pula [berdoa 

bagi kamu] - untuk mengeluarkan kamu dari gelap-gelita (kufur dan 

maksiat) kepada cahaya yang terang-benderang (iman dari taat); dan 

adalah Dia (Allah) sentiasa Melimpah-limpah rahmat-Nya kepada 

orang-orang yang beriman [di dunia dan di akhirat]. * Sambutan 

penghormatan yang akan diberi Tuhan kepada mereka semasa 

menemui-Nya ialah ucapan “Salam” (selamat sejahtera); dan Dia 

(Allah) telah menyediakan untuk mereka pahala balasan yang mulia.” 

 
 

  



 

 

 

 
 

 

 

Kepada para ulama’, awliya’ dan carifin, serta para mashayikh sufiyyah 

dan turuq muctabarah yang mendidik umat ini dengan zikrullah, 

khususnya Tuan Guru Dr. Hj. Jahid Bin. Hj. Sidek (al-Naqshabandi) al-

Khalidi, 

 

Kepada kedua ayahanda dan bonda yang amat disayangi: Hj. Jalil 

Omar and Hapisah Ismail, dan seluruh ahli keluarga, 

 

Kepada isteri yang dikasihi: Suraiya Hj. Osman, serta anak-anak yang 

dan Muhammad Al-Habib. 

 

Dengan harapan semoga kita semua digolongkan oleh Allah  di 

kalangan al-dzakirin Allah kathiran wa al-dzakirat (para lelaki dan 

wanita yang berzikir kepada Allah dengan sebanyak-banyaknya). 

Dengan nama Allah, Yang Maha Pemurah lagi Maha Mengasihani. 

Segala puji dan syukur hanya bagi Allah, Tuhan sekalian alam, 

Pencipta, Pemilik, dan Penguasa yang mentadbir seluruh makhluk-

Nya. Selawat dan salam ke atas Saidina Muḥammad صلى الله عليه وسلم, penghulu 

sekalian nabi dan rasul, serta ke atas ahli keluarga Baginda صلى الله عليه وسلم, para 

sahabat dan seluruh umat Baginda صلى الله عليه وسلم. 

Ammā baʿd: 

Penerbit dengan penuh kesyukuran mempersembahkan kepada para 

pembaca sebuah karya penting yang mengangkat perbahasan 

penggunaan alat tasbih dalam amalan zikrullah, melalui terjemahan 

dan penelitian terhadap risalah klasik karya tokoh agung Islam, al-

Imām al-Ḥāfiẓ Jalāl al-Dīn al-Suyūṭī, iaitu “al-Minḥah fi al-Subḥah.” 

Risalah ini merupakan antara karya turath yang secara khusus dan 

tuntas membahaskan isu tasbih berasaskan dalil-dalil Al-Sunnah, 

athar para Sahabat, Tābiʿīn serta amalan para ulama dan awliya’ 

sepanjang sejarah Islam. 

Dalam suasana semasa, isu-isu ibadah sering kali dibahaskan secara 

simplistik, emosional dan terpisah daripada disiplin ilmu yang diwarisi 

oleh para ulama muktabar. Penggunaan tasbih, walaupun telah 

menjadi amalan yang meluas dalam kalangan umat Islam sejak 

generasi awal, masih dipersoalkan oleh sebahagian pihak tanpa 

penelitian menyeluruh terhadap sumber-sumber asal Islam. Justeru, 

penerbit melihat keperluan mendesak untuk mengetengahkan karya ini 

dalam bahasa Melayu agar masyarakat Islam dapat menilai isu ini 

melalui neraca ilmu, bukan sentimen. 

Karya ini bukan sahaja bernilai dari sudut fiqah dan hadis, bahkan 

mengandungi dimensi tarbiah rohani dan tasawuf yang mendalam. Ia 

memperlihatkan bagaimana tasbih difahami oleh para ulama sebagai 

wasilah untuk menjaga kesinambungan zikir, menghadirkan hati 

kepada Allah, serta memelihara kekhusyukan dalam ibadah. Pada 

masa yang sama, buku ini mengajar adab berbeza pandangan dan 

menghormati khilaf yang muktabar dalam perkara cabang agama. 

Penerbit berharap agar buku ini dapat dimanfaatkan oleh para 

penuntut ilmu, pendakwah, asatizah serta masyarakat awam, sebagai 

rujukan yang sahih dan berautoriti. Semoga ia menjadi sumbangan 

kecil ke arah pemurnian kefahaman umat Islam dan penghidupan 

semula tradisi zikrullah yang berteraskan ilmu, adab dan 

keseimbangan. 

Wisdom Publication, Nilai, Negeri Sembilan. 

Dengan nama Allah, Yang Maha Pemurah, lagi Maha Penyayang. 

Segala puji dan syukur hanya bagi Allah, Tuhan yang mencipta, 

memiliki, menguasai serta mentadbir seluruh alam dengan penuh 

hikmah dan kebijaksanaan. Selawat dan salam ke atas junjungan 

besar Nabi Muḥammad , penghulu sekalian rasul dan nabi, serta ke 

atas ahli keluarga Baginda , para sahabat yang mulia, dan seluruh 

umat Baginda  hingga ke hari kiamat. 

Ammā baʿd: 

Penulis menzahirkan setinggi-tinggi kesyukuran ke hadrat Allah  atas 

limpahan rahmat dan taufik-Nya yang telah mengizinkan 

penyempurnaan penterjemahan risalah fatwa al-Imām al-Suyūṭi yang 

pernuh barakah ini. Risalah ini diterjemahkan dan dihimpunkan 

sebagai respon kepada persoalan yang sering dikemukakan oleh 

sebahagian masyarakat Islam, iaitu berkenaan penggunaan alat tasbih 

dalam amalan zikrullah: adakah ia mempunyai asas dalam al-Sunnah, 

atau sekadar amalan yang diada-adakan. Persoalan ini bukanlah 

perkara baharu, bahkan telah lama dibahaskan oleh para ulama sejak 

kurun-kurun awal Islam, sebagaimana yang direkodkan dengan teliti 

oleh al-Imām al-Ḥāfiẓ Jalāl al-Dīn al-Suyūṭī dalam risalah al-Minhah fi 

al-Subhah. 

Melalui penterjemahan dan penelitian terhadap risalah ini, penulis 

mendapati bahawa isu tasbih telah dibahaskan secara ilmiah, matang 

dan beradab, dengan sandaran yang kukuh kepada Al-Sunnah 

Nabawiyyah, athar para Sahabat, Tābiʿīn serta amalan para ulama dan 

tokoh tasawuf muktabar. Riwayat-riwayat yang dikemukakan jelas 

menunjukkan bahawa pengiraan zikir menggunakan alat seperti biji 

kurma, batu kecil, benang bersimpul dan tasbih telah diamalkan secara 

meluas tanpa sebarang pengingkaran daripada Rasulullah  mahupun 

para Sahabat Baginda . 

Penulis juga ingin menegaskan bahawa penggunaan tasbih tidak 

pernah difahami oleh para ulama sebagai ibadah yang berdiri sendiri, 

sebaliknya sebagai alat bantu (wasilah) bagi mencapai maksud ibadah 

yang lebih besar, iaitu kesinambungan zikir, kekhusyukan hati dan 

kehadiran jiwa dalam mengingati Allah . Justeru, sikap melampau 

sama ada dengan menolaknya secara mutlak atau menuduhnya 

sebagai bidaah adalah bertentangan dengan manhaj Ahli Sunnah Wal 

Jamaah yang bersifat sederhana dan berpaksikan ilmu. 

Penulis berharap agar karya ini dapat meluruskan kefahaman umat 

Islam, meredakan polemik yang tidak berasas, serta mengajak 

pembaca kembali kepada adab khilaf dan penghormatan terhadap 

warisan keilmuan Islam. Semoga buku ini menjadi wasilah untuk 

menghidupkan zikrullah dalam kehidupan seharian, serta 

mendekatkan hati-hati kita kepada Allah  dengan penuh rasa 

kehambaan dan keikhlasan. 

Semoga Allah  menerima dan memberkati usaha penulis dan 

penterjemah yang kerdil ini serta memaafkan sebarangan kekurangan 

dan kecuaian yang berlaku. Sesungguhnya dengan rahmat-Nya 

sahaja penulis bergantung harap dan berserah. Ya Allah, terimalah 

dan berkatilah. 

Dr. Abdullaah Jalil, Nilai, Negeri Sembilan. 

Perbahasan yang dihimpunkan dalam karya ini memperlihatkan 

secara jelas bahawa isu penggunaan alat tasbih dalam amalan 

zikrullah bukanlah suatu perkara baharu yang muncul akibat 

perkembangan budaya atau pengaruh luar, sebaliknya ia mempunyai 

akar yang kukuh dalam tradisi Al-Sunnah, athar para Sahabat, Tābiʿīn 

serta amalan ulama’ dan tokoh-tokoh besar umat Islam sepanjang 

sejarah. Risalah “al-Minḥah fi al-Subḥah” karya al-Imām al-Ḥāfiẓ Jalāl 

al-Dīn al-Suyūṭī tampil sebagai satu dokumentasi ilmiah yang 

mengumpulkan bukti-bukti tersebut secara sistematik, tenang dan 

berautoriti. 

Berdasarkan penelitian terhadap dalil-dalil dan pelbagai riwayat yang 

dikemukakan, dapat dirumuskan bahawa Rasulullah  sendiri 

menghitung zikir dengan tangan Baginda  yang mulia, dan Baginda 

 juga menganjurkan para sahabat agar menghitung zikir dengan 

ruas-ruas hujung jari-jemari, kerana anggota tersebut akan menjadi 

saksi dan dipersoalkan di akhirat kelak. Prinsip ini menegaskan 

bahawa pengiraan zikir bukanlah perbuatan tercela, bahkan ia 

termasuk dalam adab dan disiplin ibadah yang diiktiraf oleh syarak. 

Dalam masa yang sama, al-Sunnah Taqrīriyyah (perakuan Rasulullah 

) menunjukkan bahawa Rasulullah صلى الله عليه وسلم tidak mengingkari para Sahabat 

dan isteri Baginda  yang menggunakan biji tamar, batu kecil atau alat 

tertentu untuk menghitung zikir. Riwayat Saidatina Ṣafiyyah binti 

Ḥuyayy ل  atau peristiwa wanita yang menggunakan biji tamar atau 

batu kecil untuk berzikir di hadapan Baginda Nabi , menjadi bukti 

jelas bahawa penggunaan alat bagi tujuan zikir tidak pernah dianggap 

sebagai satu kesalahan atau bidaah. 

Athar para Sahabat pula memperkukuhkan lagi kefahaman ini. Amalan 

Saidina Abū Hurayrah , Saidina Abū al-Dardāʾ , Saidina Saʿd bin 

Abū Waqqāṣ , Saidina Abū Saʿīd al-Khudrī , Saidina Abū Ṣafiyyah 

 dan lain-lain yang berzikir menggunakan biji kurma, batu kecil, 

benang bersimpul dan tali yang mempunyai ribuan simpulan 

membuktikan bahawa penggunaan alat tasbih telah menjadi amalan 

meluas dalam kalangan generasi terbaik umat ini. Lebih signifikan, 

terdapat riwayat yang menunjukkan bilangan zikir mereka mencecah 

puluhan ribu malah ratusan ribu dalam sehari, suatu bilangan yang 

mustahil dihitung dengan ruas-ruas jari semata-mata tanpa bantuan 

alat. 

Hal ini membawa kepada satu kesimpulan penting bahawa 

menghitung zikir dengan jari dan menggunakan alat tasbih bukanlah 

dua amalan yang saling bercanggah, sebaliknya kedua-duanya berada 

dalam satu kerangka yang sama, iaitu sebagai wasilah (alat bantu) 

untuk mencapai maksud ibadah yang lebih besar: kehadiran hati, 

kekhusyukan dan kesinambungan zikrullah. Para ulama’ juga telah 

menjelaskan bahawa mengira dengan jari adalah lebih afdhal 

sekiranya seseorang tidak tersalah kira dan tidak terganggu 

kekhusyukannya; namun apabila bilangan zikir menjadi besar atau 

dikhawatirkan membawa kepada kekeliruan, maka penggunaan tasbih 

adalah lebih utama dan lebih menepati tujuan syarak. 

Perbincangan mengenai hadis: “Sebaik-baik pemberi peringatan (zikir) 

ialah alat tasbih,” meskipun dinilai sebagai ḍaʿīf, turut diletakkan dalam 

kerangka ilmu yang betul. Para ulama besar seperti al-Imām al-Suyūṭī, 

al-Imām Ibnu Ḥajar al-ʿAsqalānī, al-Imām al-Munāwī dan al-Imām al-

Shawkānī menjelaskan bahawa hadis tersebut boleh diamalkan dalam 

fadāʾil al-aʿmāl, dan yang lebih penting, maknanya adalah sahih, iaitu 

tasbih berfungsi sebagai peringatan yang sentiasa mengingatkan 

seseorang kepada Allah. Prinsip ini sejajar dengan kaedah para ulama 

Ahli Sunnah Wal Jamaah yang membezakan antara hukum halal-

haram dengan ruang galakan dan kelebihan amalan. 

Risalah ini juga menampilkan dimensi tasawuf dan tarbiah rohani yang 

sering terlepas pandang dalam perbahasan moden. Kisah-kisah 

karamah para awliya’, penggunaan tasbih oleh tokoh-tokoh besar 

seperti al-Imām al-Ḥasan al-Baṣrī, al-Junayd al-Baghdādī, Maʿrūf al-

Karkhī dan lain-lain, bukanlah bertujuan menuntut keajaiban, tetapi 

untuk menunjukkan bahawa tasbih telah menjadi simbol hubungan 

batin antara hamba dengan Tuhannya, serta satu alat yang 

menyatukan zikir hati, lidah dan anggota badan. 

Lebih menarik, al-Imām al-Suyūṭī menegaskan bahawa sekiranya tidak 

ada faedah lain pada tasbih selain sekadar mencontohi para tokoh 

besar ini dan memasuki rangkaian amalan mereka, maka hal itu sahaja 

sudah memadai untuk mengangkat kedudukan tasbih sebagai sesuatu 

yang mulia. Apatah lagi apabila tasbih terbukti berfungsi sebagai 

pengikat hati (rābiṭat al-qulūb) dan tali penghubung (ḥabl al-waṣl) yang 

mendorong seseorang untuk sentiasa kembali mengingati Allah setiap 

kali ia dilihat atau disentuh. 

Satu aspek penting yang ditekankan dalam risalah ini ialah tidak 

pernah dinukilkan larangan daripada mana-mana generasi Salaf atau 

Khalaf berhubung keharaman atau kemakruhan penggunaan alat 

tasbih. Bahkan, majoriti ulama dan orang-orang soleh 

menggunakannya tanpa sebarang rasa bersalah atau pertikaian. Oleh 

itu, sikap melampau yang mengaitkan tasbih dengan amalan agama 

lain, atau menuduh penggunanya sebagai pelaku bidaah, jelas 



62 

bercanggah dengan fakta sejarah, disiplin ilmu dan adab khilaf yang 

diwarisi dalam tradisi Islam. 

Akhirnya, dapat dirumuskan bahawa tujuan utama penggunaan alat 

tasbih bukanlah untuk bermegah dengan bilangan, bukan juga untuk 

“berkira-kira terhadap Allah”, tetapi untuk mengira bagi-Nya, yakni 

menzahirkan kesungguhan dalam berzikir, menjaga kesinambungan 

ibadah dan memelihara kekhusyukan hati. Bahkan, al-Imām al-Suyūṭī 

menegaskan bahawa terlalu sibuk mengira dengan jari dalam bilangan 

yang besar boleh menghilangkan khusyuk, sedangkan khusyuk itulah 

roh kepada zikrullah. 

Sebagai penutup, penulis berharap agar buku ini dapat menyumbang 

kepada pemurnian kefahaman umat Islam, khususnya dalam 

menghadapi polemik ibadah yang sering dibesarkan tanpa neraca 

ilmu. Semoga karya ini mengajak pembaca kembali kepada manhaj 

ulama muktabar yang bersifat adil, seimbang dan penuh hikmah; 

menghormati khilaf yang muktabar; serta meletakkan zikrullah sebagai 

teras penyucian jiwa dan pembinaan hubungan hamba dengan Allah 

. 

Mudah-mudahan segala usaha ini diterima sebagai amal yang ikhlas, 

memberi manfaat yang berpanjangan, dan menjadi sebab untuk kita 

tergolong dalam kalangan hamba-hamba Allah yang sentiasa 

mengingati-Nya dalam setiap keadaan. 

SINOPSIS
Buku ini menghimpunkan dan membahaskan secara ilmiah isu 

penggunaan alat tasbih dalam amalan zikrullah, melalui 

terjemahan dan penelitian terhadap risalah penting karya tokoh 

besar Islam, al-Imām al-Ḥāfiẓ Jalāl al-Dīn al-Suyūṭī al-Shāfiʿī, 

berjudul “Al-Minḥah fi al-Subhah”. Penulisan ini 

mengetengahkan hujah-hujah kukuh daripada Al-Sunnah, Athar 

para Sahabat, Tābiʿīn serta amalan para ulama dan tokoh 

Tasawuf muktabar berhubung keharusan dan kelebihan 

penggunaan tasbih sebagai wasilah kepada zikrullah. Buku ini 

diharapkan dapat meluruskan kefahaman umat Islam, 

meredakan polemik yang tidak berasas, serta menghidupkan 

kembali tradisi zikrullah berlandaskan ilmu, adab dan 

keseimbangan, selari dengan manhaj ulama muktabar 

sepanjang sejarah Islam. 




